
XPATUX JA’, 
JEJELÁAS TU’UX TI’ U PETENIL 
YUCATÁN KAJA’AN

De autónomos ni una pizca,

fueron puros alcahuetes:

al pueblo la transa cisca

ya se quitó los ribetes

¡BOMBA!

Ich káastelan t’aane’ 
k’ajóolta’an beey zambullidor 
chico; u sientifikoil k’aab’ae’ 
Tachybaptus dominicus. Juntúul 
ch’íich’ ya’abach tu’ux ti’ u 
Petenil Yucatán yaan, ba’ale’ 
kex beyo’ sajbe’entsil yanik u 
ch’éejel. Juan Flores Valadez, 
máax jo’olbesik u meyaj u 
nu’ukbesajil u ch’íich’il kaaj 
Cancún ti’ u mola’ayil Conabioe’, 
tu ya’alaj juntúul ch’íich’ ku 
yantal te’el úumedaleso’, 
k’ajóolta’an xan beey macá gris 
wa zambullidor menor.

Tu tsolaje’ máaxo’ob uts tu 
yich ch’íich’’o’obe’ ku ja’ak’al u 
yóolo’ob kéen u yu’ubo’ob k’aay 
le chan ba’alche’a’ kéen jo’op’ok 
u kaxtik u núup, tumen óoli’ je’ex 
u yawat tsíimine’. Ch’íich’e’ suuk 
u yantal tu juunal wa yéetel u 
núup, ba’ale’ yaan xan ku yila’al 
ich múuch’ kex 20 wa maanal ti’.

Beyxan tu ya’alaje’, jejeláas 
ba’alo’obe’ ku beetiko’ob u 
táakbesa’al ich NOM-059-
Semarnat-2010 tu jaatsil 
“protección especial”. Suuka’an 
u beetik u k’u’ tu jáalik tu’ux 
ku yantal xma’ ch’óoch’ ja’i’, 
ts’o’oke’ ku kaxtiko’ob tu’ux 
buulul jayp’éel k’iino’ob yéetel 
mina’an kayi’ tumen beyo’ ma’ 
tu jaanta’al u mejenil.  

U yich patux ja’e’ k’ank’antak. U 
k’u’uk’mele’ boox yéetel u tseeme’ 
booxchak, tu yáame’ maas ma’ 
booxi’, yéetel u xaawe’ maas jach 
paachil u wíinkilal yaan, le beetik 
ma’ jach uts u xíimbali’, kex tumen 
jach ma’alob u báab.  

Ku p’isik ichil 21 yéetel 27 
cms u chowakil, yéetel ku aaltal 
ichil 112 yéetel 180 gramóos; 
u koje’ ma’ jach chowaki’. Ku 
jaantik mejen kayo’ob, muuch 
yéetel ik’elo’ob.


